
Vendim i Këshillit të Mediave të Shkruara të Kosovës ndaj 

ankesës së Artan Maloku kundër Insajderi dhe 

Abanianeducation.net  

   

 

 

Këshilli i Mediave të Shkruara të Kosovës në mbledhjen e 

tij të mbajtur më 27 dhjetor 2023, shqyrtoi ankesën e 

dërguar nga Artan Maloku kundër Insajderi dhe 

Abanianeducation.net lidhur me publikimin e shkrimit me 

titull “Shkelje brutale në Universitetin “Haxhi Zeka”- 

Zgjedhet asistent kandidati me notën mesatare 6”, dhe mori 

këtë 

 

 

 

                      V E N D I M  

  

 

 

 

 

- Ankesa nuk miratohet. 

 

 

 

 



 

 

 

 

                      

                      A R S Y E T I M 

 

 

Media ka publikuar një lajm me titullin “Shkelje brutale në 

Universitetin “Haxhi Zeka”- Zgjedhet asistent kandidati me 

notën mesatare 6”. Pala pretendon se lajmi është në 

kundërshtim me kapitujt V (personat e përfshirë në 

incidente, aksidente, të arrestuar apo të akuzuar për vepra 

penale) dhe VII (privatësia) të Kodit të Mediave.  

 

Lajmi është shkrim i medias së shkruar, andaj ankesa është 

e lejueshme për trajtim dhe e afatshme. 

  

Pas leximit të ankesës KMShK gjen se ankesa është e 

pabazuar. Pra, nuk miratohet. 

 

KMShK fillimisht njofton palën se në lidhje me median 

Albanian education, nga linku i dorëzuar dhe nga hulumtimi 

nuk ka arritur të gjejë lajmin për të cilin është ankuar 

pala. Andaj për këtë pjesë ankesa shpallet e patrajtueshme. 

 

Në lidhje me Insajderi.org, KMShK ka gjetur se në lidhje me 

Kapitullin V të Kodit të Mediave, media nuk ka bërë 

shkelje, për faktin se nuk e ka akuzuar askund në shkrim 

ankuesin se ka kryer vepër penale, përderisa shkrimi vë në 

theks dështimin e një institucioni publik. Tutje nga leximi 

i shkrimit vërehet se shkrimi përmban prova materiale, 

përfshirë edhe procesverbalin e Rektoratit, në të cilin 

është diskutuar rasti i ankuesit. Andaj, në lidhje me këtë 

pikë ankesa është e pabazuar. Lidhja e ankuesit me persona 

të tjerë, si pjesë e komisionit, në gazetarinë hulumtuese 

është e lejueshme përderisa kjo lidhje dëshmohet me prova. 

Media nuk ka bërë asgjë më shumë sesa ka konfirmuar kush ka 

qenë pjesë e komisionit, çfarë funksioni ka ushtruar X 

anëtari i komisionit dikur dhe çfarë funksioni ka ushtruar 

ankuesi dikur. Edhe në këtë pikë nuk gjen shkelje. 



 

Në lidhje me cenimin e privatësisë së ankuesit, KMShK gjen 

se ai është person zyrtar, meqë është angazhuar nga një 

institucion publik. Rrjedhimisht, ai nuk duhet të ketë 

pritje për ruajtje të privatësisë në rastin në fjalë. Po 

ashtu, interesi publik për të njohur shkollimin e atyre që 

angazhohen në universitete publike apo shkolla publike 

është shumë i lartë, rrjedhimisht nuk mund të pritet që 

privatësia do të ruhet. 

  

KMShK sipas detyrës zyrtare ka gjetur se media është dashur 

të marrë mendimin e ankuesit, universitetit dhe personave 

tjerë, të cilëve iu janë përmendur emrat, ashtu siç 

kërkohet me Kapitullin IV (e drejta për t’u përgjigjur) të 

Kodit të Mediave, por për këtë çështje pala nuk është 

ankuar. 

 

 

Andaj, KMShK vendos që ankesa të mos miratohet. 

 

 

 

 

Këshilli i Mediave të Shkruara të Kosovës 


